
        
            
                
            
        

    
	 

	Таван Хормуст

	 

	(“Оройн ганц мод” романы хэсгээс...)

	Мэнгэт тэмээдийн хөл барьж үзээд эхэлснээс хойш нээрээ л хоёр ч тэмээний тавхай хэргээс гарч эхэллээ. Энэ удаагийн луугар жинд дал гаруй тэмээ чөрхлөгдсөн учраас Борх ах бүгдийг нь хөтөлж чадаагүй, хоёр хэсэг болгоод сүүлийн бага шиг хагасыг нь Мэнгэтэд, заримдаа Буянтад хөтлүүлж яваа билээ. Мэнгэт хэдий нарийн нягт нэгэн боловч хатуу алхаатай харламар юм. Хатуу алхаатайг нь тусад нь тэмээ хөтлүүлж үзээд сая л мэдэж байна, харламар гэж. Мэнгэтийг бодвол Буянт арай дээр ч юм уу. 

	Цагаан гэгээ тасраагүй байхад буудаллаж, тавхай нь язарч эхэлсэн хоёр атны хөлд яаралтай арга хэмжээ авлаа. Ийм үед бэлэн явдаг улсан уутан дотроос яг хэрэгтэй хэмжээгээр зүсэж бэлтгэсэн үхрийн зооны шир, мөн үдэж бэхлэх нарийн зүсмэлүүд гарч ирэв. Ширийг норгож хонуулаад маргааш өглөө нь тэмээд босоогүй байхад муудсан хоёрын тавхайд тавьж, нааш цааш холхихооргүй болгож, тогтвортой гэгч нь үдэж бэхлэв. Үүнийг Борх ах өөрийн гараар хийдэг, хэнд ч ацаглаж чадахгүй, гэхдээ ганцхан Мэнгэтээр туслуулдаг билээ. Намхан хар атны зүүн урд тавхай ширлэгдэв. Түүний ачааг хөнгөлж, ам руу нь хоёр барим бургаас шидлээ. Наана нь нэг өрвийсөн ноостой шар ат тавхай юм нь зүгээр атлаа баруун хойд хөлөө доголоод хэрэг алга. Доголоод байгаа хөлийнх нь тавхайг мөн л ширлэлээ. Аль аль нь хүрээнийхний авч яваа тэмээд, гайгүй сайн шалгах шиг л болсон доо, гэсэн ч ийм нунж амьтан таарч орхисон юмсан уу, эсвэл гар солигдоод хөтөлгөө таарсангүй юү, мэдэхгүй. Ядаж байхад яр гэгчээр Бүүлэйн цагаан ингэ боос явсныг мөн л саяхан олж мэдлээ. Ачаандаа түүртсэн шинжгүй, дээгүүр харан алхах цагаан ингэний ачааг эртнээс нааш Саятайн хүрэн хуваалцаж яваа. Цагаан ингэ Борх ахын зүй ёсны бахархал болж явдгийнхаа хувьд бүтэн ачаатай байлаа ч сэгийтэл алхаад нутагтаа хүрчих өөдөө зовхитой адгуус даа. 

	Өрвөгөр шар ат нэг л өөдлөх шинжгүй болоод явчихсанд маргааш нь түүнийг ачаагүй сул дагуулав. Нэг дордсон тэмээ тордлого авах нь бараг л үгүй, авч гарсан тэмээдээ замд орхиж үзээгүй Борх ах Умбааг хасгуудад өгч, Сийлэнг харийн улс дагуулаад явуулчихсанаас илүү сэтгэл өвдөж явлаа. Үнэхээр түүний төсөөлж байснаар сул шар ат сүүдэр ташихын алдад бөн бөн буйлаад эхэллээ. Энэ нь цааш явж чадахгүй гэж байгаа үг л дээ. Буйлах дуу холдон холдсоор чимээгүй болсны хойно Мэнгэт Борх ахад юу ч хэлэлгүй Буянтын хөтөлж явсан хөсгийг зогсоож, шууд л хоноглохоор хэвтүүлэв. Борх ах ч түүний эл үйлдлийг эсэргүүцэж чадсангүй, жингийн цувааг зогсоож билээ. Тэглээ гээд ямар нэмэр байх вэ, маргааш мөн л хоцрох болно гэдгийг мэдэж байсан ч Мэнгэтийн эргэж яваад тууж ирсэн шар атанд хоёр барим бургаас өгч, шорвог давстай шанага хар цай уулгажээ.

	Шар ат маргааш нь үд өнгөртөл чимээгүй явснаа дахиад л буйлж эхэллээ. Элэг зүрх шимширч, ямар ч хатуу сэтгэлтний нүд чийгтэм гунигт аялгуу. Ижил нөхөд хийгээд нутгийнхаа барааг харж чадахгүй болоод зогсон үлдэж буй хөөрхий адгуус тэр л гунигт аялгуугаар салахын ёсыг гүйцээж байх мэт. Буйлах дуу холдон холдсоор чимээ тасрав. Энэ удаа Борх ах Мэнгэтэд мэдэл өгсөнгүй, жингийн цуваа шинийн сар шингэтэл яваад зөвхөн тэмээдийн нуруу амраах гэж буудалласнаас биш хоол хош хийж, өөрсдийн ая тухыг бодсонгүй, нүдний хор гаргахаар дуу шуугүйхэн хэвтэцгээж билээ. 

	Булган гол тийш зүглээд нэг их удаагүй байтал нутгийн анчид сүнгэнэлдэн тосож ирэв. Морьтой ч биш, явган ч биш тэр анчид цана хөлөглөн энэ хол явж, булга, минж агнадаг. Үзүүрийг нь ялимгүй ээтийлгэсэн урт нарийхан модыг үсийг нь авсан адууны ширээр бүрж, цастай газар ийм хөлд хөнгөн унаа болгоод өртөө газрыг түвэггүй туулах бөлгөө. Анчид тэдний барааг харуулдан хэд хонож байгаа гэнэ. Нар шингэх болоогүй байсан тул хоноглох газар хүртэл анчид тэднийг даган явцгаав. Баярт үеийн залуу Насангийн цаныг авч хөлдөө углан цааш эргэтэл тун ч эвгүй годройтож унаад сайн эдгэж амжаагүй шархаа хөндөж орхив бололтой, ярвайсаар босож ирлээ. Зорьж гарсан анчид л эс бол тэдний хошуунд ийм мод хөлөглөөд явах газар байхгүй л дээ. Хаашаа ч харсан өндөр өндөр ян сарьдгууд, эсвэл эгц доош буусан гүн хавцлууд байх тул Таван Хормустын эргэн тойронд хөлдөө мод хийчхээд бүжиглээд байх газар нэг ч их байхгүй байх аа. Анчид Булган голын мөс даган уруудаж явсаар задгай тал руу гарч ирдэг. Талд цастай л бол хаашаа ч эргээд яваад байж болно.

	Буудаллах газраа хүрч, хээрийн гал түлсэн хойно л халуун дулаан яриа өрнөв. Энэ удаа тэд майхандаа орж шавааралдсангүй, галаа тойрон сууцгаажээ. Анчдын ахлагч Баалдай гуай Борх ахтай зэрэгцэн суугаад нутгийн сонин дуулгаж байлаа. Баалдай гуай нас 60 гарч яваа ч явган алхвал залуусаас хол түрүүлэхээр, барилдвал баргийн эрийг хумиад өвдөг дороо хийчихээр, залуудаа харлаг тэх үүрээд хойлог мярааж явсан нь огт дэгс яриа биш гэдэг нь одоо ч харагдаж буй, хөнгөн шингэн, улаа бутарсан царайтай, алиа хошин үгтэй нэгэн байлаа. Борх ахтай сайн андын харилцаатай байдаг нь уулзангуутаа жаал хөвүүд шиг барилдаж, уран үгээр цэц булаалдан мэндэлснээс тодорхой. Хэд гурван насны зөрөө бий хэдий ч бие биеэ чи хэмээн дуудна. 

	Намъяан хошууны дэмч болсон, Даржаа Оорцог сумын занги болсныг жинчид олж мэдэв.

	Жинчид хариуд нь замын сонин хийгээд хөөрхий муу Умбаагаа хасгуудын гарт өгчхөөд явж байгаагаа, сэтэрхий Пүрэвийн сэвгэр жингийн замд нярайлж, хэн нь үл мэдэгдэх улс дагаад яваад өгснийг дуулгажээ.

	- Үгүй тэр Умбаа, ёстой эрийн хугархай юм гээч, юу гэж хасгуудын толгойг эргүүлээ бол? Тэд ч гарт орж ирсэн олзоо зүгээр тавиад явуулчих харташууд биш дээ гэж Баалдай гуай шогширно.

	- Чухам аа, чухам. Хэрэв Умбаа байгаагүй бол одоо би ингээд чиний өөдөөс хараад малийж суухгүй л байлаа. Аль хэдийн нөгөө ертөнцийн үүдийг татчихсан, “Алив, та минь, манай Баалдайг ирэхэд зай гаргаарай” гээд тамын нүгэлтнүүдтэй нэгийгээ үзэж байхгүй юу гээд Борх ах инээв. 

	- Аа тийм бий чи, хэн нь хэндээ зай гаргахыг үзнэ ээ. Чамаас түрүүлж Асур Тэнгэрийн орондоо очоод зөөлөн суудалд тухалчихсан байхаа нэг муухан мэдэх байлгүй. Болоогүй ээ, хажуудаа бас аяга түшигч гоо дагина суулгачихсан, гэтэл чи энэ өвлийн хөдөөд жавар сөрж, зүрхээ шир ширхийлгэн зүдэрч явна.

	- Гайгүй байлгүй, чи бид хоёр шиг нүгэлт хар гөрөөчид тамаас өөр хаана очих юм?

	- Тэгэхгүй ээ, хө. Би гуйж байж ангийн хишиг хүртдэг, тэгээд ч манай монголчууд Асур Тэнгэрүүдээс бууж ирдэг болохоор дайтах намнахдаа гаргуун, өргөн их дэлхийн өтөлж доройтсоныг хойдын замд нь зовлонгүй хүргэх үүрэг хүлээж энд ирдэг улс. Асурууд байнга дайтахын зовлон үүрдэг болохоор өөр хоорондоо ч бас эв түнжин муутай байдаг гэж байгаа, тиймээс Борх минь, чи миний сумнаас сэргийлж яваарай. Тэмээдийнхээ хөлийг миний хавхнаас мэдэж яв. Басмын хавгай хөх чулуунд дарагдаж орхиузай, саальд татсан утсанд ороолдож, шор модонд өлгөгдүүзэй, мэдээтэй л байж үзээрэй. Би ч яах вэ, ямар чиний тэмээдийн хөл дор орно гэх биш, ангаа агнаж яваад буцахаараа төрөлх орондоо эргэж очно доо, хө.

	- Магадгүй ээ, магадгүй. Манай Баалдай ах лам байсан бол гэгээрмээр их уншлагатай хүн дээ гээд анчин залуу Насан инээв. 

	- Яаж байна, энэ? Гүрэм хийж байгаад анд гарч байна уу? Чадах л хүн шүү.

	- Гүрэм мөн эсэхийг сайн мэдэхгүй, ямартай ч Алтай магтахдаа баргийн туульчийг дагуулахгүй.

	- Надаар наадам хийж суухын оронд сурч аваасай чи, олиггүй гадиа. Анчин хүн энэрэл нигүүлслийн сэтгэлтэй, аргадаж гуйх ухаантай байж Алтайн хишгийг хүртэнэ.

	- Баалдай ах аа, тэр уншлагаа надад заагаад өгчих. Наадах чинь сурахгүй ээ, зурам шиг жижигхэн толгойтой болохоор зурам агнахаас өөр зүйл хийж чадахгүй. Дараа жил хэрэв жинд явахгүй бол би та нартай цуг анд гаръя гэж Баярт хорхойгоо дарж ядан өгүүлэв. 

	- Тэгнэ байх аа, буу барьж, тэн тааруулж сураагүй байж чи бид хоёрын ан хийх гэж юу байлаа гэж Борх ах одоо ингээд анчид дагаад явчих гэж байгаа юм шиг дургүйцэн хяламхийв. 

	- Тэг л дээ, Баалдай ах, тэр аргадаж гуйдаг ухаанаа заагаад өгчих л дөө гэж Баярт шална.

	Баалдай нэг инээснээ,

	Дээд 33 хан Хормуст минь

	Доод 77 луст минь,

	Атаа таван дээдэс минь

	Авралт гялаан өвгөн минь

	Хөх манхан Тэнгэр минь

	Цаст цагаан уул минь

	Хүүхэн улаан савдаг минь өршөө,

	Өргөн их алтан дэлхий

	Түмэн олны заяа өршөө,

	Төгрөг сар, наран минь өршөө

	Уул хадны эзэн

	Усан далайн шавдаг өршөө

	Аньснаа халиагтун,

	Атгаснаа тавигтун

	Уужим өвөртөө өвлөгтүн

	Ус ундаа дэлгэгтүн

	Ангийн хишиг, хөгшин зэм

	Сохор доголонгоос нь хайрла гэж аялгуулан хэлэв. 

	- Өө, за за, Баалдай ах ч тамд унахгүй нь тодорхой, ийм олон эздээс зөвшөөрөл авч байж алтан дэлхийг цэвэрлэж яваа хүн харин ч их шагнал хүртэх байлгүй гээд Баярт инээлээ.

	- Чухам ийм болохоор л Баалдай ахын өмнө Алтайн ан өөрөө ирж үхээд байдаг юм шүү дээ.

	- Намъяан тэгээд дэмч болсон юм биз дээ? Ахас ихэст хотос навтас хийсэн өлзий муутай эр... гэж Тавьтай бодлогоширсон янзтай хэлэв.

	- Намъяанаас илүү Даржаа өлзий муутай эр байх аа. Зальтай гэж жигтэйхэн, өөрийн эрх ашгийн төлөө юу ч хийхээс буцахгүй хүн шүү дээ. Олны ярих нь Амаржаргал хатантай сүрхий дотносож, хатнаар дамжуулан хошууны хэрэгт оролцдог болсон гэнэ. 

	- Юу нь болсонгүй гэж Товжоо зангийг Даржаагаар сольсон юм бол? Товжоо ядахдаа л уурагтаа цадсан хурга гэгчээр илүү дутуу юманд шунаж явахгүй хүн дээ гэж Хөөвч хэлэв. 

	- Манай даа ламтан юу болгоож суудаг юм бол доо?

	- Саяхан Цэрвээ сумын Шавдан зангийг дуудаж байгаад нэг их сүрхий зэмлэж гэнэ. “Танай сумынхан өмсөх зүүх, найрлах цэнгэхэд хэтэрхий их дурлаж байна. Сургийг чинь дуулбал дандаа л найр наадам дээр байна гэх юм. Хэрэв танай сумаас хэн нэгэн хүн гуйранчилж яваад үхчихлээ гэж сонсвол чамаас би хүний амь нэхнэ шүү” гээд л айхавтар донгодсон юм байх.

	- Цэрвээ сумынхан ч гоёж гангалахдаа хэзээнээс нааш гар татаж сураагүй улс. Хэзээ билээ сумын занги тэргүүтэй есөн хүн Балдандорж ноёнд золгуут хийж очихдоо бүгд ижил зүсмийн шарга морь унаж, бүгд ижил өнгийн цагаан шаргал дээл, малгай хэрэглэж очсон гэнэ билээ. 

	- Хятадын хар цэрэгт айхавтар өвчин тахал гарч гэнэ. Хойд хошуунаас явсан хэд хэдэн залуу тэр тахалд дайруулж, үгүй болцгоожээ. Хар Хүзүүн Дүвчин тийшээ эмчээр явсан гэж Баалдай гуайг ярихад,

	- Манай хошууны цэргүүд гайгүй гэнэ үү? гэж Тавьтай яаран асуув.

	Түүний дотор ч бас шөнийн нэг хэсэг яваад орчихсон бололтой, царай нь хачин баргар үзэгдэнэ. 

	- Гайгүй юм байлгүй дээ, муу юм дуулдахгүй л байсан. Хар Хүзүүн Дүвчин явсан болохоор өвчин зовлон удахгүй арилах биз гэж Баалдай гуай хэлэв.

	Хар Хүзүүн Дүвчингийн хаана очсон газар ад байвал зайлж, өвчин байвал эдгэж, хараал байвал харьж байдаг тийм эгэлгүй нэгэн. Тэрээр улаан шарыг алаглуулсан лам биш, гэргийтний амьдралаар амьдарч яваа эгэл хар хүн. Жинхэнэ нэр хэн бэ гэдгийг нутгийнхан мөн л мэдэхгүй. Дүвчин л гэгдэх, яваандаа Хар Хүзүүн гэсэн чимэг нэмэгджээ. Багаасаа хүрээнд суусан ч эрийн цээнд хүрэхийн алдад орон хийдээ орхиж эхнэр авахаар сэтгэл шулуудсан юм байх. Эцэг нь Баянжаргал гэж, Тоост Товрогийнхны удмын хатуу чанга зантай нэгэн байжээ. Тоост Товрогийнхны удамд хавьтсан ойртсондоо халтай, хулгай зэлгий хийдэг, хэнийг ч нөгөө ертөнц рүү тонилгохоосоо үл сийх ах дүү нар байсан гэцгээх. Газар дээрх ганц охин дүүгийнхээ нөхрийг хөнөөх гэж завдаад чадалгүй алдсандаа өширхөж, охин дүүгээ хүртэл зүйл дуусгаж байсан гэлцэнэ. 

	Баянжаргал хүүгээ заавал лам болгох гэж зүтгэн, өнөөх нь ч эхнэр авах гэж зүтгэж байлаа. Айлынхаа жаахан бүсгүйд сэтгэлтэй болсон лам залууд эцэг нь нуруун дээрээ хэнийг ч тогтоож үзээгүй, ардаг ярдгаараа нутагтаа гайхагдсан эмнэг хул морь авчирч өгөөд,

	- За үүнийг номхруулж чадвал би чиний хүслийг зөвшөөрнө гэжээ.

	Лам залуу хошууны гайхал болсон хангал моринд мордмогцоо эрчилсэн цагаан тоостой хамт алга болов. Эцэг нь түүнийг амьд эргэж ирэхгүй, ирдэг юм аа гэхэд доголон сэглэн болж, ойворгон хүслээсээ салчхаад ирнэ хэмээн бодсон байх л даа. Учир нь эрэмгий эмнэг хул хамаг хөлсөө бараад хонины хээр шиг толгойгоо унжуулсан юм эргэж ирэхэд хэлсэн амнаасаа буцжээ. 

	Хар Хүзүүн Дүвчин хэмээн алдрыг хараахан олоогүй залуу лам хүрээнээс гарч чадсан ч эцгийнхээ хатуу гараас мултарч чадсангүй. Дуулгаваргүй хүүгээ ширлэж үзлээ. Шир нь өөрөө задарч унаад болсонгүй. Нойтон үхрийн арьсаар баглаж, баглаж жалганд орхиод гэртээ ороход араас нь юу ч болоогүй юм шиг орж ирээд,

	- Ээж ээ, надад аргамж өгөөч, явж түлээ түүж ирье гээд зогсож байна.

	Хөлд нь төмөр тушаа дүрэв. Түлхүүрээр гардаг төмөр тушаатай хүн дэвхэрч явахаас өөр аргагүй болдог, ялангуяа босго давах гэж үйлээ бардаг байлаа. 

	Зэргэлдээ хошууны хоёр гурван захчин лам Баянжаргалынд иржээ. Хөлдөө төмөр тушаатай залуу баруун хатавчиндаа хэвтэнэ гэнэ. Лам нарыг цай ууж суутал гэнэт нэг юм шог хийх шиг болсноо тас няс буугаад явчихжээ. Харвал залуугийн хөлд байсан төмөр тушааных нь хэл өөрөө сугарч нисэхдээ хоймор хавийн тэрмийн толгойг тас цохисон байлаа. 

	Үүнийг харсан Баянжаргал,

	- Миний энэ хүнийг ямар сайхан хүн гэх вэ, ямар үйлийн үртэй хүн гэх вэ гээд уйлж байсан гэдэг. 

	Ямартай ч залуу санасандаа хүрч, эхнэр аван эгэлийн амьдралаар амьдрав. Тэгэхдээ хэзээ, аль төрөлдөө хураасан тус эрдэм юм бүү мэд, эгэлгүй чадлаа гаргаж, хошуу нутгийнханд нөмөр нөөлөг болно. Нэг удаа манжийн амбаны нугалсан их татварт хэдэн мянган хонь өгөхөөр болжээ. Балдандорж ноён хэчнээн татвар оноогоод ч тэр хэрийн мал цуглуулж чадамгүй байж. Иймд Дүвчингээс тусламж хүсэхээс өөр аргагүй болов. 

	- За би аргалъя даа, надтай хамт хонь туулцах бүл чадалтай хэдэн залуу гаргаж өгөөрэй, ноёнтон минь гэжээ.

	Маргааш нь хаанаас гарч ирснийг бүү мэд, дандаа хар хүзүүтэй халзан цагаан хонь Булган голын цаад хөвөөгөөр багтаж ядан, баруун тийш хөдөлжээ. Дүвчин өнөө ноёны явуулсан залуусын хамт хонио туусаар яваад Чингэлийн Цагаан гол орж, татварын мал хүлээн авч байгаа хятадууд дээр очив. Хонио гол гаталгаж чадахгүй, наад эрэг дээр хүлээлгэж өгнө гэсэнд хятадууд зөвшөөрчээ. Намрын тарган хонь тоолох гэж нэлээд юм болж, манай залуус ч Дүвчингийн заавраар усанд шахагдсан хонийг баруун тийш, эсвэл зүүн тийш гүйлгэн тоолооч хятадуудын урдуур нэг нэгээр нь даамай сайн гаргаж өглөө. Хонио ч үнэхээр чамбай тоолж авав гэнэ. Дүвчин хонио хэдэн удаа тоолуулахад ч бэлэн байжээ. Данс тооцоог нийлэхийн дээдээр нийллээ. Хоёр талаас эрхийн хуараа ч даралцлаа. Хонио хүлээлгэж өгмөгцөө яаран буцав. 

	Өглөө нь хятадууд хүлээж авсан хонио ус гаталгах гэтэл өнөө олон хар хүзүүтэй хонь усанд ормогцоо л хаашаа ч юм уусах мэт алга болж байлаа. Барьж авсан зарим нэг хониных нь оронд жижигхэн жижигхэн хар цуцал хэвтэнэ гэнэ. Хятадууд давагдсанаа мэджээ. 

	- Хай-яа, муу шид нь бүрдсэн монголчууд! Цуцлыг яаж хонь болгоно оо! Гол гаталсан цуцал унтрахгүй гээд яах вэ! хэмээн гасалсаар үлдэв. 

	Аргагүйн эрхэнд гол аймшигтай үерлэсэн, голын усанд хамаг хонио алдсан мэтээр хуурамч мэдүүлэг бэлдэв. Энэ явдлаас хойш Хар Хүзүүн хэмээх тодотгол Дүвчингийн өмнө орон дуудагдах болжээ. 

	- Аливаа өвчин эзэнтэй байдаг юм гэнэ билээ. Өвчний эзнийг хөөгөөд зайлуулчихаа Дүвчин харин ч нэг сайн мэдэх байлгүй, тэр цагт залуус юу алзах вэ, босоод л ирнэ гэж Хөөвч нөхрийн сэтгэлийг засах санаатай хэлэв.

	- Гүртэн Хамба хэнтэй гэдэг билээ, Ховдод очоод байсан юм байх. Тэгээд байна шүү, нэг шөнө унтаж байснаа хамт явсан хүнээ дуудан сэрээж, “Цаана чинь нутгийн захаар өвчин ороод ирлээ, шалав түргэн бос!” гэж учиргүй яаруулан тэмээ малаа тохуулаад... - хэмээн ярьж эхэлсэн Мэнгэтийн яриаг тасалж Хөөвч,

	- Аан, тийм, өнөө Их хүрээний Жого гэсгүйтэй хамт явсан гэдэг шүү дээ гэлээ.

	- Тэмээ малаа яаран тохуулаад гэж Мэнгэт яриагаа үргэлжлүүллээ. 

	Хоёул харанхуй шөнөөр Ховдоос яаран морджээ. Үүр цайхын алдад Хойд Сэнхэрийн цаад Машийн хөтөл дээр гарч ирээд “Өө, за за. Гэлэг хамба нэг юм аргалаад явуулчхаж. Гурван аварга том шар могой хөллөсөн алтан шаа тэрэгтэй өвчний эзэн манай нутгаас өнгөрч, Төгрөгийн хүрээ рүү яваад өгчээ. Хүрээний дээд захад ургах нарнаар дотогшоо орно гээд зогсож байна. Хайран лам нар! Одоо нэгэнт хүч хүрэгдэхээсээ өнгөрөөд орхиж” хэмээн халаглаж байсан гэдэг. Тэгээд байна шүү, үнэхээр ч Төгрөгийн хүрээний лам нар шар өвчин тусаж үй олноороо үхэж үрэгдсэн гэнэ билээ.

	- Гэлэг хамба тийм сүрхий хүн үү? Одоо бол байгаа байхгүй нь мэдэгдэхгүй, хамбын албан тушаалаа аль хэдийн өгчихсөн өвгөн хувраг л байдаг шүү дээ. Их хүрээнд Ах сумынхны дунд байдаг манай Гэлэг хамба мөн биз дээ? гэж Урт олон үг хэлэв.

	- Дуугаа аяд, гадиа минь, юм мэддэггүй хүн л бусдыг өөртэйгөө адилханд боддог юм гээд Борх ах түүнийг харцаараа ширвэв.

	- Бага хүрээний Гүртэн Хамба хөөрхий, эгэлгүй нэгэн байсан даа. Байнга л согтуу байдаг сан. Би хоёр гурван ч удаа аврал айлтган очиж байлаа. “Намайг үхэхээр Шагайн орой дээр гаргаж тавиарай. Тэгвэл би энд дахиж нэг төрөл авах юм. Урианхайн сарлагийн хар архид даанч их хоргодож байна” гэж шавь нартаа захисан юм гэдэг. Гэтэл шавь нар нь жанч халсны хойно “Ийм эгц шовгор уулын оройд яаж багшийг тавих билээ” гээд үгээр нь болсонгүй. Сүүлд нь Тарган цорж халаглан шогширч, “Хожим үзэх нь ээ, Шагайн орой дээр мянган хонинд хэвтэр болом тэв тэгшхэн тэгтэг байдаг юмсанж. Багшийнхаа үгээр болох минь” яалаа гэж байсан гэнэ билээ хэмээн Баалдай гуай хэлэв. 

	- Гүртэн Хамба нэг удаа Улиастайд ирээд байсан Жалханз хутагтад бараалхахаар явсан гэдэг. Улиастай дөхөж яваад нэг хийдийн ойролцоо буудаллан, шал согтуу хатгууртаа хэвтэж байтал тэр хийдийн хоёр залуу лам замын улсыг тандахаар орж ирж л дээ. Согтуу Гүртэн өндийж, гал түлэх санаатай, өнөө хоёр залуугаас тулганд хийх аргалын дээш харсан тал аль болохыг заагаад аль гэв. Хоёр залуу тохуурхаж, доош харсан талыг нь зааж өгсөнд “Уухай, чи хоёр эхийнхээ гэдэснээс бөгсөөрөө гарсан билүү” гээд загнаад хөөчихжээ. Хоёр залуу орон хийддээ очиж хачирхалтай мөргөлчний талаар хэлсэн юм байгаа биз. Тэр нутагт их ган болоод байсан тул хийдийн хамба дэргэдийн хүнээрээ хадаг өгүүлж, ган гачгаас салгаж аль хэмээн Гүртэн Хамбад авралдуулжээ. Тэгэхэд Гүртэн Хамбатай хамт явсан Бүтнээ Шар гэцлээс одоо ч асуусан хэлнэ, түүнийг гадаа гараад “Өнөө олон улаан хошуут эмс яав?” гээд их дуугаар хайкар гэжээ. Шар гэцэл залуу байсныг хэлэх үү, дээрээс нь хүний газрын танихгүй олон хуврагууд харж байгааг хэлэх үү, нүүрнээс нь гал бутрах шиг болж, багаахан шиг дуугаар хайкарсан болов гэнэ. “Өвс идэж, ус уусан уу, чи! Олигтойхон шиг, их дуугаар хайкар!” гэж Гүртэн Хамба хатгуур дотроосоо омогдож байна гэнэ. Ямар ч байсан нэг юм хайкарчээ. Тэгтэл олон улаан хошуут цогнуул бужигналдан ирж, араас нь хар үүл гараад бороо асгарч эхэлсэн гэдэг. 

	- Гүртэн Хамба бөө нартай их үзэлцдэг байсан, нэг халх бөө сэвгэр Гүртэнтэй хүч үзэхээр ирж гэнэ. Тэгэхэд нь Гүртэн Хамба “Алив сэвгэр, нэг гурвалжин хар чулуу аваад ац” гэж л дээ. Бөө сэвгэр чулуу авч өгөхөд Гүртэн Хамба түүнийг нь гартаа авсангүй, урдаа байгаа явган ширээн дээр тавиулжээ. Тэгээд эрхээ бариад хөшиж орхиж, төд удалгүй ширээн дээр тавьсан гурвалжин хар чулуу өөрөө хөдлөөд эхэллээ гэнэ. Тэгтэл өнөө муу бөө сэвгэр хөл гараа хүлүүлчихсэн юм шиг хөшиж орхиод “За боллоо, одоо яв” гэж хамбыг хэлсний дараа ч хөдөлж чадсангүй. Дэргэдийн хүмүүс нь хөшөөд дүнз шиг болчихсон хөөрхий сэвгэрийг авч гарсан гэнэ билээ. 

	- Мончоогууд л бөөтэй болохоос манайханд тийм дорвитой юм байхгүй байх аа.

	- Ах сумын Хонхоодой бөө яагаа вэ. Торгуудын Ялгуулсан гэгээнтэй хамт торгууд ноёныд залагдаж, үхсэн хүүг нь амь оруулан босгож ирээгүй юу гэж Тавьтай хэллээ.

	Ах сумын Хонхоодой гэж аргагүй чадалтай бөө байдгийг нутгийнхан мэднэ. Нэгэнтээ торгууд ноёны хүү үхлүүт өвчилж, Ялгуулсан гэгээнтэй хамт Хонхоодой бөө залагдсан юм байж. Хоёр эрхэм очоод эрдэм чадлаа гаргаж амжаагүй байтал ноёны хүү амьсгал хураах нь тэр. Ялгуулсан гэгээн гүрэм ном болж, дараа төрлийнх нь төөрөг заяаг төлгөдөн, зам мөрийг нь гоолов. Харин Хонхоодой бөө талийгаач хүүг хөнгөлсөн гэрт ороод өөрийг нь дуудахаас нааш тийш нь шагайж болохгүй гэжээ.

	Өдөр шөнө дөрөвт таг чиг байлаа. Хэнгэрэг ч нижигнэсэнгүй, тамлага ч дуудсангүй, Хонхоодой бөө ч бас амьсгал хураасан мэт таг чиг байх юм гэнэ. Тэгж тэгж гэр дотроос дуудлаа гэнэ шүү. Хэзээ дуудахад бэлэн хүлээж байсан ноёны гэрийн улс яаран орвол хүү өндийгөөд суучихсан, бөө,

	- Аяга халуун цай аваад ир! гэж байв.

	Ноёны хүү амилан босож иржээ. Гэвч Хонхоодой баяр хөөр удаан үргэлжлэхгүй гэдгийг эцэг эхэд нь сануулж,

	- Аргагүй насны хэмжил болжээ. Яах ч арга алга. Хэлэх үгээ хэлж, хийгээгүй зүйл байвал гүйцээж, салахын ёсыг гүйцээгтүн. Хүү хэд хоногоос буцаж явна гэлээ. 

	- Манай Ачилдай туульч Эрлэг Номун хааныд хүрчихсэн тууль хайлж байна. Тун над руу нүүрээ халиалгаж өгсөнгүй. Халиасан болж гэмээ нь би аваад ирэх байлаа. Бүтэн хоёр хоног хүлээгээд яаж ч чадсангүй гэж Хонхоодой бөө бас ярьжээ. 

	Энэ үгээ мэдээж нутагтаа ирж ярьсан байх л даа, учир юун гэвэл өнөө хэдэн урианхай нь Хонхоодой бөөг элэглэн шоолж, “Цаадах чинь будаач будаач гэхээр сахлаа будав гэгч болж байна. Ялгуулсан гэгээнээс илүү гарч ноёны хүү амьдруулчихсандаа сагаж, хэлэх хэлэхгүй юм ярьж явах гэж. Юун, яасан Ачилдай! Амьд сэрүүн явж байгаа хүнийг Эрлэг хааныд очуулаад байдаг, дэвтэй юм!” гэцгээжээ.

	Ачилдай туульч энэ үед үнэхээр амьд мэнд байсан хэрэг. Алтайн уулсынхаа адарга салаа болгоныг магтан дуулдаг тэр туульч нэг эхлэхээрээ наагуур хэлэхэд элбэг хагас сар хайлдаг, туульчийн хоолойн өнгө цөнгөө түрж байгаа мөсөн голын хүрхрэлт мэт, товшуурынх нь ая дан уулын хяраар уралдаж яваа морьдын төвөргөөн мэт бөлгөө. “Ганц охин дүүгээ үхүүлсэн Хүйтний ам гэгч хойшоо харсан салааг л би магтахгүй. Бусдыг нь бүгдийг магтаж, Алтайн эзэн Алиа Хонгороо баярлуулна” гэдэг байсан тэр туульч үнэхээр л сарын дараа энэ ертөнцийг орхин одов. 

	Тэр үед сүнс нь хонхт бяцхан шувуу болоод тооноороо гараад явчихдагаас Хонхоодой гэгч алдрыг олсон, хар муу үйлээс холуур байдаг тэр бөөг нутгийнхан гүнээ хүндэтгэх болсныг анчин жинчин хэн боловч андахгүй. 

	- Оорцог сумын Их, Бага хоёр удган хоёулаа л өлзий муутай эхнэрүүд дэг ээ. Донхорын гүртэн дөнгөж тодроод байхдаа их сайн буудаг байсан гэнэ лээ. Гэтэл Их удган хүүгээ авралдуулж, эдгээж өгсөнд нь ам шар бөс барьж л дээ. Гүртэнгийн өмсгөл хийж байтал эд дутсанд сайх ам бөсийг хэрэглэснээс сахиус нь эргэж буугаагүй юм гэдэг. Гүртэнд буудаг сахиус удганы онгоноос тэгтлээ сэжиглэснийг бодоход “цаадуул” нь ихээхэн язгуур дорой “амьтад” болж таарах нь гэж Хөөвч хэллээ.

	- Ямар сайндаа л Хөх Раднад дарагдаж байх вэ дээ гээд Мэнгэт хөөрөгтэй тамхинаасаа баруун гарынхаа эрхийн хумсан дээр хийж авав.

	Оорцог сумын Радна бөө дарсан түүхийг нутгийнхан сайн мэднэ. Хэдэн үеэрээ хөрөнгө чинээ сайтай явсан Гөжгөнийхний хойч болох хаанаас ч харсан ялгардаг төө илүү чихтэй гурван зуун буурал адуутай, адуунд нь хошууны шүтээн Гомбо сахиусыг нүүдлийн үед залж явдаг хар морь байдаг, найр болоход ноёныд очиж дуу өргөдөг, дуулахад нь хятад цөө хайс (ширмэн тогоо) дагаад жингэнэж эхэлдэг, хааяа хавх тавьж чоно агнадаг, намар элээ буцахад хонь гарган хооллодог, хоёр гарынх нь долоовор, дунд, ядам хуруунууд тэгш тэр өндөр, янхигар, хөх хүн мөр мөшгөхдөө гаргуун нэгэн гэдгийг ч нутгийнхан мэднэ. 

	Нэг удаа ноёныд хулгай оржээ. 

	- Радныг авчирч мөр шинжүүл! гэж ноён зарлиг болов. 

	Радна ирж мөр шинжээд хэргийн эзэн Бага удган болохыг хэлэв гэнэ. Бага удганыг дуудаж байцаан, хэргийг улайлгаж, наана цаана болсон юм байх л даа, мэдээж. 

	Удсан ч үгүй Бага удганы хараал Раднад ирлээ. Найман настай ганц эрэгтэй хүүхэд нь үхлүүт болов. Алагийн амны Бага хүрээний лам нар ирэн хонуут өнжүүт гүрэмдэж гарлаа. Тэгтэл өвчтэй хүүгийн гүрээнээс сумны зэв сугараад гараад иржээ. Уг нь гүрэм ахлаач лам түүнийг шүдээрээ зууж авах ёстой байж. Манжийн гэлэн гэгч тулам амтай өвгөн лам уг гүрмийг ахлан хийж байсан тул яалтай билээ, “Хурдан тонгой, үүнийг шүдээрээ хазаад аваад орхи!” гэж гэрийн эзэнд хэлэх зуур өнөө сум буцаад хүүхдийн гүрээ рүү орчхов. Хүү ч амьсгал хураажээ.

	Ганц сайхан хүүгээ үхүүлсэн хүн юунаас айх билээ, Радна тандаж байгаад Бага удганыг гадагшаа явсан хойгуур гэрт нь ирлээ. Удган авгай тусдаа гэр оронгүй, дүүгийндээ суудаг байж.

	- Удганыг залах гэж явна. Хэрэглэлийг нь өгөөч гэвэл гэрийн хүмүүс Раднаад итгэн, тал хэнгэрэг, хувцас хэрэглэлийг нь өгөв.

	Радна хээр гараад нэг хормой нохойн баас түүв, нэг хормой үхсэн тэмээний яс цуглуулав. Бөөгийн хэрэглэлийг нохойн баас, тэмээний ястай хольж байгаад шатааж орхилоо. 

	- Энгэртээ зүүдэг толь нь л их дэвтэй эд байх шиг болсон. Гурван удаа галаас үсрэн гарч билээ гэж сүүлд нь тэр ярьжээ.

	Тасхийгээд л гал дундаас үсэрдэг гэнэ, тэр толь. Чулуугаар шалчийтал цохиж байгаад дахиад л нохойн баас, тэмээний ястай цуг гал руу шиднэ. Гурван удаа үсэрсний хойно онгоны чадал юм нь барагдав бололтой, нам болов.

	Хэрэглэлийг нь түймэрдчихээд хүлээж байтал оройхон хэрд Бага Удган ирлээ гэнэ дээ. Тосож очоод мориноос нь татан буулгаж, тэмээний ясаар магнайг нь хэрээслэн зурж, цус гаргаад, нохойн баасаар хамрыг нь гайгүй сайн утаад тавьчихжээ. 

	Онгонтойгоо холбогдох хамаг хэрэгсэл юмаа түймэрдүүлсэн хүн яалтай ч билээ, юун өнөө хараал жарга, түүнээс хойш Бага удган Раднаан барааг харахаа болив. Тэнд л Хөх Радна явж байна гэх сургаар энд газар доогуур орохоо шахна. Хөөрхий удган нас насалсангүй, хоёр гурван жилийн дараа өөд болжээ.

	- Мончоогийн нэг анчин надад ярьж билээ. Гайгүй сайн дарх хийдэг хүн л дээ. Залуу байхдаа овоо шан харамжтай мөнгөн хазаар хийх захиалга авчээ. Яг үүн шиг хийгээрэй гээд загвар болгон нэг мөнгөн хазаар өгсөн юм байж. Дархан залуу харих замдаа тарвага зурам харж яваад өнөө мөнгөн хазаарыг нь гээчихжээ. Явсан замаараа эргэж хайгаад олсонгүй. Ашиг олох гэсэн биш өрөнд орж байгаадаа сэтгэлээр унаж, аргаа бараад бөө дээр очжээ. Мончоогт захаас аван байдаг бөө нарын нэг, тэр очсон хүн нь бөөлж бөөлж,

	“Тэр хазаар чинь байна аа, байна. Чи өрөнд орохгүй, олж авна. Нэг их шар ар дотор байна. Доод талд нь үхрийн чинээ хар чулуу, дээд талд нь хонины чинээ цагаан чулуу байна. Хажууд нь нэг саваа мод хатгачихлаа. Түүгээр баримжаалаад олж ав” гэжээ.

	Залуу маргааш нь бүтэн өдөржингөө хайгаад олсонгүй. Үнэхээр л хуучин оны борог өвс налсан их шар араар явсан юмсанж. Дахиад хоёр өдөр хайв. Мөн л олсонгүй. Аргаа бараад өнөө бөө дээрээ иржээ. Бөө дахиад л бөөлөөд эхэлжээ. Тэгснээ “Тод өнгийн бөсийн тасархай ч юм уу, содон тэмдэгтэй ямар нэгэн юм аваад ир” гэв. Залуу өврөө уудлан хазаарын мөнгө ороож өгсөн улаан даавууны тасархай гаргаж өгч. Улаан даавуу ч тооноор нь нисээд алга боллоо гэнэ. “Улаан даавууг чинь өнөө босгосон савааныхаа үзүүрээс уячихлаа. Түүгээр баримжаалан олж ав” гэж бөө бас хэлж.

	Залуу дахиад л хоёр өдөр хайв гэнэ. Газар хатгасан саваа модны үзүүрт намирч байгаа улаан даавууг л хайгаад явах. Бас хонин чинээ цагаан чулуу, үхрийн чинээ хар чулуу хамтдаа байх ёстой, хаана байгааг нь олох гэж өдөржин нүдээ чилээв. Энд ч улаан юм харагдаж, тэнд ч улаан юм харагдана. Яваад очихоор л энэ эрээ гомбо. Эрээ гомбо гэгч улаан толгойтой шарилж шиг ургамал угаасаа л борог өвстэй ар газар ургадаг хойно доо. Хэдэн өдөр хайсны эцэст залуу гээсэн хазаараа олж. Тэгтэл... юуных нь хонь, үхрийн дайтай байх вэ, хэнд ч үл анзаарагдам хоргол шиг хоёр жижиг чулуу. Хажууд нь нэг цагаан өвс ялимгүй босгосон байх ба өнөө улаан даавууны ганц сөрдгөр утсаар өвсний шилбийг ороосон байж.

	Баалдай гуай ийн хуучлаад өндийн сууж домботой цай руу аягаа дөхүүллээ. Сийлэнг явснаас хойш тогоо барих ажил хариуцаж авсан Буянт домботой цай сэгсэрч үзээд Баалдай гуайн аяганд хийж, дахин галаа сэргээж, тогоо тавив. Эрчүүд яриандаа халж, цайг ч цангасан адуу шиг ууцгааж байна. 

	- Мартсанаас мал мэнд үү гэгчээр ангийн олз арвин биз дээ? гэж Борх ах гэнэт нэгийг санасан мэт Баалдай руу эргэлээ. 

	- Үгүй ер, овоо шүү дээ, чамайг чинь хэтэрхий их айснаас хамаг мэдрэл нь гацаж орхиод наад захын юм гадарлахаа больчихсон юм болов уу гэж эмээж байлаа, - гээд Баалдай инээлээ. Тэгснээ нүдээ онийлгон ярьж эхлэв. - Энэ жилийн булганууд хө, өнөө муу Баалдайгаас чинь илүү гарсан ухаантай болчхож. Басмын хажуугаар “Сайн уу, Баалдай?” гээд л учиртай гэгч нь гараад явчих, “Тайван бай, Баалдай!” гээд хавхны хэлэнд хүрэх ч үгүй өнгөрөөд гарчих, сааль тавихаар хө, утсыг нь бүр эвхээд хураачхаж байна. Тэгээд болоогүй ээ, бас “Тогтож айлд, Баалдай” гээд тонголзож байдаг шүү. 

	Баяртаас эхлээд залуус ха-ха, хо-хо болцгоов. Ах зах хүмүүс ярилцаж байхад залуус тэр болгон ярианд оролцоод байдаггүй ч Баалдайтай бол хамаагүй байж болно. Тэрээр хөгшин залуу хэнийг ч ялгалгүй инээж наадаж явдаг болохоор наадуул нь жар гарсан өвгөн хүнтэй биш үеийнхээ залуутай ярьж байгаа юм шиг хээ шаагүй авирлаж, дал мөрийг нь алгадах бөлгөө. 

	- Тэгвэл тэдэнд өнөө тэнгэрийн зарлигаа сануулж хэлээд хөгшин зэм, сохор доголонг нь өөрсдөөр нь ялгуулах хэрэгтэй юм байна шүү дээ гэж барагтай бол ярианд оролцоод байдаггүй Шийрав лам инээн хэлэв.

	- Ялгуулсан боллоо, боллоо. “Хөгшин эжий минь юм, хойтон жил хүртэл нааш зүглүүзэй” гээд нэг муу юмаа түлхэж орхисон нь басмын чулуун дор орчихсон байж. Бас нэг хөл муутай юмаа саалийн шоронд өлгөж орхиж зайлуул. Баян Алтайн биш булганы сүр хүчинд захирагдаж, нэг иймэрхүү л паянтай ангуучилж явна даа.

	- Цаадуул чинь манжийн цааз үгүй болчхоод мань Баалдай зөвхөн өөртөө ашиг харж явааг мэдэж байна гээч, халаг хуухай гээд Борх ах инээлээ. 

	- Баалдай ах буруу харж хядаж хядчихаад бусдын өмнө болохоор хөөрхийлөлтэй дүр эсгэх юм гээч. Та өнөө ганц эвэрт тэх унагаснаа хэл л дээ, баян Алтайн сор болсон бүхнийг агнадаг юм байж, ичихгүй бас сохор доголонг нь цэвэрлэсэн гээд байгаа гэж Насан хэллээ.

	- Өө, наадах чинь холионы эзэн, арвыг агначхаад “ганцтай” гээд зогсож байж мэдэх л хүн.

	- Юун ганц эвэрт тэх вэ? Үнэн юм уу, Баалдай ах? Үнэхээр ганц эвэртэй байсан уу?

	- Ганц эвэртэй нь ч ганц эвэртэй юм билээ. 

	- Өрөөсөн эвэр нь хугарчихсан юм байгаа биз гэж Дүүдэй хэлэв.

	- Арай ч тийм биш ээ, эвэр байдаг газар нь эвэр байсангүй. Яг цохон дээрээ ганц эвэртэй байсан.

	- Тэгвэл туульд гараад байдаг ганц эвэрт азарга гэдэг чинь үнэн болж таарах нь ээ гээд Баярт дөхөж суулаа. 

	- Та тэгээд тэр ганц эвэрт тэхийнхээ толгойг яав?

	- Гайхаж гайхаж, хадны хөндий рүү дүрж орхисон.

	- Ээ, та ч булгануудын даажин болохоос өөр аргагүй эргүү хүн юм даа, тийм ховор юмыг үгүй ядаж ноён дээдэст бэлэг болгон барьдаг байгаа даа гэж Тавьтай шогшров.

	- Лам хүнд яаж тэхийн толгой барих вэ. Урдаас уран цэцэн үг урсгаж донгодвол яана. Балдандорж ноён байсан бол ч аваачаад барьчих л байлаа.

	- Хадны хөндий рүү дүрсэн гэж байгаа бол худал залж байгаа юм наадах чинь. 

	- Уухай, чи ингэж хэлэх болоогүй шүү, Борх оо, би чамд хэзээ хэдэн удаа худал хэлснийг баримтаар тоочоод орхи. 

	- Баалдай ахыг худал хэлж явсан гэж би хувьдаа сонсоогүй юм байна гэж Хөөвч тал өгөв.

	- Аа, мэдэхгүй намайг л лав амаар минь шороо үмхтэл өч төчнөөн удаа хуурч явсан юм даг, үнэн биз, Баалдай? Тэр жил яалаа, хошуу туслагч харуулд гар гэж байна гээд эзгүй газар намайг гурван өдөр суулгасан биз дээ?

	- Худал үг, наадмын үг хоёрыг ялгаж чадалгүй өтлөх хүн юм гээч. Би чамд худал хэлээгүй, зүгээр л наадам хийсэн.

	- Аа, тийм бий. Үхэхээсээ өмнө чамайг ямар ч байсан нэг сайн хуурахаа мэдэх байлгүй би. Амьдадаа хуурч чадахгүй бол үхсэн хойноо тийрэн болж ирээд түйвээнэ дээ, чамайг.

	Тийнхүү тэд шөнө дөл болтол инээж наадан хөөрөлджээ. Хүний бүхний сэтгэл тэнийж, замын бараан явдлууд: хасгуудтай хамт явсан Умбаа, хүүхдээ тэврэн одсон Сийлэн, өр зүрх зүсэн буйлсаар зогсож үлдсэн шар атны сэтгэлд үлдсэн шарх багасан анигдах шиг болов.

	Маргааш нь анчид үд дунд хүртэл тэдэнтэй хамт яваад зам саллаа. Салахдаа Баалдай,

	- Баяртай эргэн уулзъя ах дүүс минь, үлдсэн замаа чилэлгүй туулж, Таван Хормустынхаа барааг хараарай! Борх оо хө, замд чинь хэдэн хавх тавьчихсан байгаа шүү, мэдээтэй яваарай! хэмээсэн бол Борх ах хариуд нь,

	- Цаад Цагаан голын чинь эхэнд өтөлчхөөд үхэж өгдөггүй эр эм хоёр шүрэн эвэрт булга байдаг юм гэнэ билээ. Ээ чи дийлдэг болов уу, яадаг бол уран цэцнээ уралдуулж, оньсого таавар таалцаад горьгүй юм гэсэн шүү. Хэрэв чи дийлбэл шүрэн эврийг нь авчрахаа мартав аа, бас битгий хадны хөндий рүү дүрж орхиорой хө! хэмээн хашхирчээ. 

	Хоёр хоног яваад гурав дахь дээрээ нутгийн бараа харлаа. Чээжний гүнээс аялгуу ундрам танил салхи илбэж, Таван Хормустын цалин цагаан оргилууд хүсэлтэн хүмүүний хүслийг туйлдуулан тэнгэр баганадан сүүхийлдсээр гарч ирлээ. Нялх ногооны улиралд бэлээс дуулсан хөхөөн дуу оюуны суу мэт зулайд нь ойртож нэг ядаад уянга эгшгээ зөвхөн үүлэнд дайж хүргэдэг гэнэм. Олон галав эрин огт хүртээлгүй мэт цалин мөнгөн өнгөөрөө дөрвөн цагийн эргэлтэн дор гялбалзан байх эрхэмсэг ноён оргил нь үүлсийн цаана нэгэн өөр оршихуйд харьяалагддаг Таван Хормуст. Нууцын орны болор толь мэт хааяа гүн хөх тэнгэрийн наагуур нарны түмэн багц гэрэл ойлгон байна, хааяа бас найман давхар хив баринтган үүлс түүнийг ороон байна. Салхи нь хүртэл тэнд хэтэрхий өндрийн огт өөр урсгалд хамаарагдан, бүргэдийн жигүүр, шонхрын далийг цуцааж, огт өөр оршихуйд нийлсэн дарагдмал нууцын тухай сануулна. Тэр салхи хааяа зөвхөн туульчдын аргил хоолой, товшуурын хоёр чавхдасаар дайгдан эгэл хүмүүнээ чихэнд хүрэх авай. 

	 

	“Оройн ганц мод” романы хэсгээс...

	Зохиолч, яруу найрагч, орчуулагч Дашийн Оюунчимэгийн уран бүтээлээс толилуулж байна. Түүний бичсэн “Оройн ганц мод” роман Улаанбаатар хотын номын дэлгүүрүүдэд зарагдаж байгаа. 


cover.jpeg
Aawmiin OoyHUMMIT






